
MINUTI

Il-Minuti tal-Laqgħa Nru 13, li saret fit-28 ta’ Lulju 2020, ġew ikkonfermati.


SMIGĦ FIR-RIGWARD TAN-NOMINA TAS-SUR ANDRÈ DAMATO GĦALL-ĦATRA TA’ AMBAXXATUR TA’ MALTA MHUX RESIDENTI GĦAL KUBA 

IĊ-CHAIRPERSON (Onor. Anthony Agius Decelis): Illum il-Kumitat għandu quddiemu n-nomina tas-Sur Andrè Damato għall-ħatra ta’ Ambaxxatur ta’ Malta Mhux Residenti għal Kuba.

Nistieden lis-Sur Andrè Damato sabiex jidħol fil-Kamra. 

Is-Sur Damato daħal fil-Kamra.

IĊ-CHAIRPERSON: Sur Damato, nirringrazzjak li sibt il-ħin biex tiġi fostna. Dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika, Kap. 497 u, skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li diġà bgħattilna. Ninformak ukoll li, skont l-istess liġi, il-mistoqsijiet u t-tweġibiet għandhom, kemm-il darba l-Kumitat ma jipprovdix xort’oħra, jiġu ppubblikati. 

Qabel niftħu d-diskussjoni, nixtieq ninformak ukoll li din il-laqgħa se tkun qiegħda tiġi streamed live fuq il-website tal-Parlament, u anke mxandra b’mod dirett fuq it-television channel tal-Parlament. Għalhekk, dak kollu li jingħad huwa pubbliku. 

Sur Damato, nitolbok biex, jekk jogħġbok, tagħmel introduzzjoni u tgħidilna x’inhi l-viżjoni tiegħek jekk tinħatar bħala Ambaxxatur ta’ Malta Mhux Residenti għal Kuba. Nitolbok tipprova tikkonvinċi lil dan il-Kumitat li japprova n-nomina tiegħek.

IS-SUR ANDRÈ DAMATO: Jien Andrè Damato u għandi 33 sena. Il-background akkademiku tiegħi huwa fil-qasam tal-IT, business management, kreattività u innovazzjoni. Ilni membru fl-għaqda volontarja Għaqda Malta-Kuba mill-2008 u tul dawn is-snin, ħadna diversi inizjattivi biex insaħħu l-ħbiberija bejn il-poplu Malti u l-poplu Kuban. Kien hemm diversi Maltin li żaru Kuba kemm fuq btala, kemm fuq studju, kif ukoll fuq riċerka. Jekk kemm-il darba ninħatar Ambaxxatur ta’ Malta Mhux Residenti għal Kuba lest li naħdem fuq diversi binarji, fosthom biex insaħħu l-kollaborazzjoni ekonomika u kummerċjali għaliex hemm diversi possibbiltajiet f’setturi differenti, kif spjegajt fit-tweġibiet dokumentati li bgħatt. Tajjeb niftakru li Kuba għandha pożizzjoni interessanti fil-Karibew u fl-Amerka Latina, u għalhekk jekk Malta ssaħħaħ il-koperazzjoni ma’ dan il-pajjiż, tista’ tiftaħ aktar possibbiltajiet f’din iż-żona. 

Settur ieħor li nixtieq naħdem fuqu huwa l-kollaborazzjoni artistika, kulturali u soċjali bejn iż-żewġ pajjiżi. Settur ieħor huwa t-turiżmu. Hemm anke possibbiltajiet ta’ investiment minn investituri Maltin f’Kuba f’oqsma differenti, inkluż fis-setturi tal-ospitalità u l-infrastruttura; Kuba kemm-il darba tipprova ssib partners internazzjonali f’dan ir-rigward. 

Settur ieħor huwa dak tar-riċerka u l-innovazzjoni. 

Kuba hija avvanzata fil-linja tas-saħħa. Nemmen li kemm mil-lat akkademiku, kif ukoll minn dak tekniku, nistgħu naħdmu aktar biex insaħħu dan il-qasam. 

IĊ-CHAIRPERSON: Grazzi. Għall-finijiet ta’ trażmissjoni tat-televiżjoni, fostna hawn preżenti s-Segretarju Parlamentari għas-Servizzi Finanzjarji u Ekonomija Diġitali Clayton Bartolo, is-Segretarju Parlamentari għall-Ugwaljanza u r-Riformi, Rosianne Cutajar, l-Onor. Carmelo Mifsud Bonnici, l-Onor. Karol Aquilina, l-Onor. Clyde Puli u s-Sa Pauline Abela bħala Segretarja ta’ dan il-Kumitat. 

It-tieni fażi ta’ din il-laqgħa hija fejn il-Membri ta’ dan il-Kumitat ikunu fil-libertà li jagħmlu l-mistoqsijiet tagħhom. 

Insejjaħ lill-Onor.Clayton Bartolo.

ONOR. CLAYTON BARTOLO (Segretarju Parlamentari għas-Servizzi Finanzjarji u l-Ekonomija Diġitali): L-ewwel nett, nirringrazzjak ħafna tar-risposti li tajtna li kienu dettaljati ħafna. Kuba huwa pajjiż li għandu storja kbira. Jien inzertajt bniedem li qrajt ħafna fuq Kuba, għalkemm s’issa ma kellix iċ-ċans li nżur dan il-pajjiż.

L-ewwel nett, kif tara li l-istorja ta’ dan il-pajjiż taffettwa l-preżent u l-futur tal-Kubani, fid-dawl tal-Missile Crisis u l-era ta’ Fidel Castro? Tara li l-istorja ta’ dan il-pajjiż timpinġi wkoll fuq is-setturi tar-riċerka u l-innovazzjoni li inti għamilt aċċenn għalihom? Naħseb li fejn jidħol il-qasam tas-saħħa, il-Kubani are at the forefront. Kif tara li bħala pajjiż nistgħu nikkollaboraw aktar ma’ Kuba?

IĊ-CHAIRPERSON: Grazzi. Is-Sur Andrè Damato.

IS-SUR ANDRÈ DAMATO: Kuba, bħala struttura ekonomika, taħdem fuq sistema ta’ planned economy iżda tul l-aħħar snin, il-Gvern fetaħ aktar għall-private enterprise b’mod li l-Kubani jista’ jkollhom in-negozju tagħhom. Żdiedu ħafna wkoll il-koperattivi, kif ukoll l-investiment tan-negozju f’Kuba. Saħħew ukoll kollaborazzjoni ma’ pajjiżi oħrajn fir-rigward ta’ negozju fuq skala internazzjonali.

Fir-rigward tar-riċerka u l-innovazzjoni, settur li jista’ jkun żviluppat bejn iż-żewġ pajjiżi huwa dak tal-farmaċewtika. Kuba hija avvanzata f’dan is-settur, iżda għandha l-limitazzjonijiet tagħha fejn tista’ tesporta u tuża dawn il-prodotti. S’intendi, Malta għandha l-expertise kemm fl-istorja tagħha f’dan il-qasam, kif ukoll bħala membru sħiħ tal-Unjoni Ewropea. Għalhekk jista’ jkun hemm kollaborazzjoni ta’ innovazzjoni f’dan il-lat fejn prodotti Kubani jkunu analizzati u wżati, billi forsi anke jintuża aspett minnhom biex ikun applikat prodott li jkun validu kemm f’Malta, kif ukoll fl-Unjoni Ewropea.

IĊ-CHAIRPERSON: Grazzi. Insejjaħ issa lis-Segretarju Parlamentari Rosianne Cutajar.

ONOR. ROSIANNE CUTAJAR (Segretarju Parlamentari għall-Ugwaljanza u r-Riformi): Jien kelli x-xorti nżur Kuba, li naħseb huwa wieħed mill-isbaħ pajjiżi li qatt żort barra mill-Unjoni Ewropea. Naf li jeċċellaw fil-qasam tas-saħħa. Nixtieq nistaqsik jekk tarax lok li jkun hemm ċerta relazzjoni f’dan is-sens bejn iż-żewġ pajjiżi. Nemmen li t-tnejn li aħna għandna x’nibbenefikaw f’dak is-sens. Inħalli f’idejk biex telabora ftit aktar f’dan ir-rigward.
IĊ-CHAIRPERSON: Grazzi. Is-Sur Andrè Damato.

IS-SUR ANDRÈ DAMATO: Fil-qasam tas-saħħa, Kuba hija avvanzata ħafna. Fil-fatt, il-main export ta’ Kuba huma servizzi ta’ tobba, infermiera u paramediċi li toffri lil diversi pajjiżi madwar id-dinja. Hemm diversi areas marbutin ma’ dan is-settur fejn nistgħu nikkollaboraw aktar. S’intendi, biex Kuba tkun avvanzata f’dan is-settur għandha bżonn timporta numru ta’ prodotti b’mod kontinwu, fosthom consumables u tagħmir, bħal lab equipment. Hemm diversi minn dawn il-prodotti li jistgħu jkunu pprovduti minn Malta. Kif nafu, bħala pajjiż aħna nistgħu nesportaw medical products, kemm consumables kif ukoll lab equipment, għal dan il-pajjiż. S’intendi, nistgħu wkoll nistudjaw u nħarsu lejn l-użu ta’ servizzi ta’ tobba u infermiera minn Kuba f’pajjiżna, peress li għandna nuqqas ta’ dawn il-professjonijiet. Kuba lesta toffri servizzi ta’ dan it-tip madwar id-dinja. Għalhekk nistgħu nesploraw il-possibilità li numru ta’ professjonisti mill-qasam tas-saħħa f’Kuba jibdew joffru s-servizzi tagħhom f’pajjiżna. Kif diġà semmejt aktar kmieni, hemm il-qasam tar-riċerka u l-innovazzjoni fil-kamp mediku, marbut aktar mal-farmaċewtika li jaqa’ taħt il-Ministeru tas-Saħħa. 

IĊ-CHAIRPERSON: Grazzi. L-Onor. Carmelo Mifsud Bonnici.

ONOR. CARMELO MIFSUD BONNICI: Oġġettivament, hija ħaġa tajba li jkollna Ambaxxatur għal Malta mhux residenti għal Kuba. Però fuq bażi long term, kif taħseb li pajjiżna jista’ jkollu aktar kollaborazzjoni ma’ pajjiż li huwa relattivament imbiegħed minna u li f’ċertu sens ukoll għadu fid-diffikultà biex joħroġ minn sistema komunista biex ikun jista’ jaffronta dak li qed iseħħ fid-dinja? Pereżempju, bħala pajjiż, Kuba għadu lura f’diversi affarijiet, fosthom il-karozzi. Għalkemm Fidel Castro pprova jiftaħ aktar l-affarijiet, il-pajjiż għadu jsib ruħu f’ċerti diffikultajiet biex jilħaq ċertu livell. Oġġettivament, x’taħseb li jista’ jagħmel pajjiżna? Huwa tajjeb li jkollna kumitati, relazzjonijiet tajbin ta’ ħbiberija, studenti li jmorru f’Kuba u Kubani li jiġu f’pajjiżna u li jkun hemm organizzazzjonijiet ta’ rabtiet kulturali. Però bħala kummerċ jew bħala pożizzjoni ta’ Kuba fir-reġjun, x’added value hemm għad-diplomazija Maltija biex pajjiżna jkun jista’ jaħdem aħjar ma’ dawk il-pajjiżi?
IĊ-CHAIRPERSON: Grazzi. Is-Sur Andrè Damato.

IS-SUR ANDRÈ DAMATO: Bħala setturi tal-ekonomija u l-kummerċ, f’dan l-istadju identifikajt li jista’ jkun hemm businesses u kumpaniji Maltin li jagħmlu investiment f’Kuba. Pereżempju, fil-qasam tal-ospitalità, f’Kuba b’mod regolari jkun hemm opportunitajiet li businesses minn madwar id-dinja, inkluż l-Ewropa, jidħlu f’konsorzju ma’ businesses Kubani għal żvilupp f’turiżmu li jistgħu jkunu kemm fuq skala żgħira, bħal, pereżempju, boutique hotel, u anke fuq skala ikbar ta’ resort. Nemmen li fl-industrija tat-turiżmu f’Kuba hemm elementi li jridu jkabbru. S’intendi, qed nitkellem qabel is-sitwazzjoni COVID-19 peress li, kif nafu, l-industrija tal-ospitalità f’dan il-perjodu ġiet affettwata b’mod negattiv. Bħala investiment Malti barra minn Malta, hemm element ta’ interess f’dan il-pajjiż. Kuba qiegħda toffri dawn il-possibbiltajiet u nemmen li se jkun hemm interess f’dan il-qasam.

Bħala pajjiż, Kuba toħroġ diversi tenders li huma validi madwar id-dinja għal żvilupp bħal, pereżempju, ta’ bini ta’ ajruporti, kif ukoll modernizzar. Jista’ jkun hemm businesses Maltin li forsi mhux se jiżviluppaw ajruport, imma forsi jkunu interessati japplikaw għal tender ta’ modernizzazzjoni ta’ ajruport. Jinħarġu wkoll tenders għal infrastruttura ta’ toroq u proġetti oħrajn. Hemm ukoll diversi proġetti residenzjali, fosthom blokok ta’ appartamenti li jkunu offruti għal bidders minn madwar id-dinja. Nemmen li hemm interess, u Malta fformat diversi expertise f’dan il-qasam. Kif diġà semmejt, fir-rigward tal-farmaċewtika, dan huwa settur tekniku li ta’ min jistudjah aktar u jara l-possibbiltajiet li jista’ joffri. 

Settur ieħor tat-turiżmu li ftit semmejtu huwa dak ta’ safar minn Ewropej lejn Kuba. Dan jista’ jsir permezz ta’ tours organizzati, fejn ikun hawn operaturi lokali li joħolqu tours li, għalkemm ikunu miftuħin għall-Maltin, ikunu miftuħin ukoll għall-Ewropej. Kif nafu, Malta għandha l-expertise fil-qasam ta’ travel and tourism. Hekk ukoll fil-qasam tas-saħħa. Fir-rigward tat-trade and commerce, min-naħa ta’ Malta hemm diversi setturi li jesportaw lejn Kuba. Aktar kmieni semmejt il-qasam tal-esportazzjoni, għax nesportaw consumables u lab equipment. Hemm ukoll is-settur tal-agri-food, jiġifieri jirrigwarda l-ikel u l-agrikoltura fejn nemmen li ż-żewġ pajjiżi jistgħu jikkollaboraw aktar flimkien. 

Dwar kif il-kollaborazzjoni ma’ Kuba tista’ tgħin lil Malta, niftakru li Kuba għandha pożizzjoni strateġika fil-Karibew u fl-Amerka Ċentrali li tista’ tkun ta’ benefiċċju għal investiment Malti fir-reġjun. Kuba hija wkoll co-founder tal-ALBA, li huwa grupp ta’ pajjiżi f’din iż-żona. Nemmen li Malta tkun interessata tiżviluppa u ssaħħaħ ir-relazzjonijiet tagħha f’din l-akkwata madwar id-dinja. 

IĊ-CHAIRPERSON: Grazzi. L-Onor. Carmelo Mifsud Bonnici.

ONOR. CARMELO MIFSUD BONNICI: Għandek informazzjoni dwar x’inhuma n-numri ta’ persuni bil-COVID-19 bħalissa f’Kuba? 

IĊ-CHAIRPERSON: Is-Sur Andrè Damato.

IS-SUR ANDRÈ DAMATO: Biex nikkwota eżattament, sal-bidu ta’ Awwissu 2020, jiġifieri sa meta bgħatt ir-risposti tiegħi lil dan il-Kumitat, kien hemm 2,367 persuna. Bħala miżuri biex jikkontrollaw l-imxija tal-COVID-19, Kuba waqqfet is-servizz ta’ transport pubbliku u għamlet lockdown. S’intendi, ekonomikament, affettwathom b’mod dirett. Kuba kienet għalqet l-ajruporti, li reġgħet fetħithom aktar kmieni dan is-sajf. Fir-rigward tas-settur turistiku, il-formula li wżaw hi li t-turisti jkunu allokati f’resorts u mhux iżuru l-gżira u lokalitajiet differenti. Fl-2019, l-ammont ta’ turisti li żaru Kuba naqas meta kkomparat mas-sena 2018, u din is-sena s’intendi komplew jonqsu. It-turiżmu huwa t-tieni main source of export ta’ Kuba.

IĊ-CHAIRPERSON: Grazzi. Hawn aktar mistoqsijiet? (Onor Membri: Le.) Ma jidhirx li hawn aktar mistoqsijiet. Sur Damato, nitolbok biex, jekk jogħġbok, tirtira ftit mill-Kamra biex il-Membri jkunu jistgħu jiddeliberaw b’mod liberu. Imbagħad insejħulek biex ninformawk bir-riżultat.

IS-SUR ANDRÈ DAMATO: Nirringrazzjakom tal-ħin tagħkom. 

Is-Sur Damato ħareġ mill-Kamra.

IĊ-CHAIRPERSON: Hawn qbil dwar in-nomina tas-Sur Andrè Damato għall-kariga ta’ Ambaxatur ta’ Malta mhux Residenti għal Kuba? (Onor. Membri: Iva) Jidher li hawn qbil unanimu. Nistgħu nsejħu lis-Sur Andrè Damato lura fil-Kumitat.

Is-Sur Andrè Damato daħal fil-Kamra.

IĊ-CHAIRPERSON: Sur Damato, għandi l-unur ninformak li dan il-Kumitat huwa favur in-nomina tiegħek għall-kariga ta’ Ambaxxatur ta’ Malta mhux Residenti għal Kuba. Skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, dan il-parir, flimkien mal-Minuti ta’ din il-laqgħa tal-Kumitat se jintbagħtu lill-Ministru għall-Affarijiet Barranin u Ewropej.

Nawgurawlek ħafna ħidma favur pajjiżna u li, permezz ta’ din il-kariga, tagħmel suċċess biex minnha joħroġ ħafna ġid. 

IS-SUR ANDRÈ DAMATO: Grazzi ħafna.

IĊ-CHAIRPERSON: Grazzi u awguri mill-ġdid. 

Is-Sur Andrè Damato ħareġ mill-Kamra.

SMIGĦ FIR-RIGWARD TAN-NOMINA TAS-SUR GORDON PACE BONELLO GĦALL-ĦATRA TA’ AMBAXXATUR TA’ MALTA MHUX RESIDENTI GĦAS-SERBJA

IĊ-CHAIRPERSON: Fuq l-aġenda ta’ dan il-Kumitat illum għandna wkoll in-nomina tas-Sur Gordon Pace Bonello għall-ħatra ta’ Ambaxxatur ta’ Malta mhux Residenti għas-Serbja.

Is-Sur Pace Bonello daħal fil-Kamra.

Sur Pace Bonello, nilqgħuk magħna. Dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika, Kap. 497, u, skont dan l-istess Att, il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninformak ukoll li, skont l-istess liġi, il-mistoqsijiet u t-tweġibiet għandhom, kemm-il darba l-Kumitat ma japprovax xort’oħra, jiġu ppubblikati permezz tal-mezzi tal-Parlament li permezz tagħhom ninformaw lill-pubbliku dwar dak li jkun għaddej. 

Qabel niftaħ id-diskussjoni, nixtieq ninformak ukoll li din il-laqgħa qiegħda tiġi streamed live fuq il-website tal-Parlament u tkun mxandra fuq l-istazzjon tat-televiżjoni tal-Parlament. Għalhekk, dak kollu li jingħad f’din il-Kamra huwa pubbliku b’mod immedjat. Madanakollu, bħala Kumitat, inħossu li nistgħu nesprimu ruħna bl-aktar mod liberu. 

Sur Pace Bonello, nitolbok biex, jekk jogħġbok, tintroduċi ruħek u tispjegalna għaliex għandna napprovaw din il-kariga. X’inhuma l-interessi tiegħek? X’inhu l-background tiegħek? X’tixtieq ittejjeb? Kif tara s-sitwazzjoni attwali u kif beħsiebek tara li isem Malta jkollu aktar prominenza u tqiegħdu fuq platform aħjar milli qiegħed? Is-Sur Gordon Pace Bonello.

IS-SUR GORDON PACE BONELLO: L-ewwel nett, jien ili 16-il sena nirrappreżenta lis-Serbja bħala Konslu Onorarju hawn Malta, u matul dan il-perjodu ksibt ċerta esperjenza. Ladarba għandi din l-esperjenza, nemmen li nista’ nagħti xi ħaġa lura lil pajjiżi. Hemm ħafna x’wieħed jista’ jagħmel, speċjalment fir-rigward tal-ekonomija, kif ukoll dwar l-isfera politika u soċjali. Nemmen li nista’ ngħin lil pajjiżna biex intejbu r-relazzjonijiet tagħna mas-Serbja. 
IĊ-CHAIRPERSON: Grazzi. Sur Pace Bonello, preżenti magħna għandna lis-Segretarju Parlamentari Clayton Bartolo, is-Segretarju Parlamentari Rosianne Cutajar, l-Onor. Carmelo Mifsud Bonnici, l-Onor. Karol Aquilina, l-Onor. Clyde Puli, kif ukoll is-Segretarja tal-Kumitat, is-Sa Pauline Abela.

Se niftaħ id-diskussjoni ħalli l-membri jkunu jistgħu jagħmlu l-mistoqsijiet tagħhom, anke mistoqsijiet supplimentari wara t-tweġibiet li bgħattilna. Nitolbok tħossok liberu tesprimi ruħek bl-aktar mod miftuħ. 

Insejjaħ lis-Segretarju Parlamentari Clayton Bartolo.

ONOR. CLAYTON BARTOLO: Is-Serbja huwa post sabiħ ħafna. Jien kelli okkażjoni nżuru darbtejn fuq xogħol tal-Parlament. Hemm element kbir ta’ natura li wieħed jista’ japprezza; però, mill-banda l-oħra, jekk wieħed iqis l-aspett kummerċjali u anke l-pagi tal-ħaddiema, dawn huma kemmxejn baxxi meta kkomparati mal-pagi f’pajjiżna. Meta għandek żewġ pajjiżi li għandhom daqstant differenza fil-qagħda anke tal-ħaddiema tagħhom, kif tara li nistgħu nżidu l-kollaborazzjoni u l-koperazzjoni ekonomika bejn Malta u s-Serbja?

IĊ-CHAIRPERSON: Grazzi. Is-Sur Gordon Pace Bonello.

IS-SUR GORDON PACE BONELLO: Iva, l-ekonomija u l-istandard of living fis-Serbja huma totalment differenti, imma jibqa’ l-fatt li bħala pajjiż, b’mod ġenerali, hemm persentaġġ qawwi ta’ nies li jgħixu bl-istess standard tagħna, jekk mhux anke aktar għoli minn tagħna wkoll. Ovvjament, wieħed irid jara fejn bħala pajjiż, nistgħu nesploraw ċerti niċeċ u setturi differenti. Xorta nemmen li nistgħu nattiraw aktar xogħol minn ċerti setturi. Bħala kummerċ, diġà hemm bejn iż-żewġ pajjiżi, għalkemm at a very low level; però nħoss li wieħed jista’ jaħdem aktar biex jattira aktar kummerċ. Nemmen li nistgħu nidħlu aktar fid-dettall biex naraw x’nistgħu noffru u kif nistgħu ngħinu lil xulxin għall-benefiċċju taż-żewġ pajjiżi.

IĊ-CHAIRPERSON: Grazzi. Insejjaħ lis-Segretarju Parlamentari Rosianne Cutajar.

ONOR. ROSIANNE CUTAJAR: Sur Pace Bonello, hemm numru ta’ minoritajiet fis-Serbja li sfortunatament għadhom ikunu diskriminati, fosthom il-komunità LGBTIQ+. Kif tara li d-diversi drittijiet li ksibna f’pajjiżna matul dawn l-aħħar seba’ snin jistgħu jkunu ta’ benefiċċju anke għal dawn il-minoritajiet fis-Serbja? Naf li ġieli jkun hemm ċerti study visits bejn pajjiż u ieħor. Min-naħa tiegħek, tikkonsidra li fejn jidħlu minoritajiet, dawn ikunu prijorità fil-ħidma tiegħek?

IĊ-CHAIRPERSON: Grazzi. Is-Sur Gordon Pace Bonello. 

IS-SUR GORDON PACE BONELLO: Fil-fatt, meta rrispondejt l-ewwel mistoqsija, kont għedt li din il-problema għadha teżisti fis-Serbja. Hemm gruppi fil-pajjiż stess li qegħdin jipprovaw jiġġieldu biex itejbu l-kondizzjonijiet tal-LGBTIQ+, però hemm ukoll nies vulnerabbli bħal fejn jidħol mard u diżabilità. Bil-mod il-mod, hemm diskussjonijiet għaddejjin fil-pajjiż f’dan ir-rigward, imma għadhom lura. Nemmen li bħala Ambaxxatur mhux residenti, permezz ta’ ċerta komunikazzjoni fejn nista’ niltaqa’ ma’ nies fl-awtoritajiet ta’ dak il-pajjiż, wieħed jista’ jiddiskuti b’mod diplomatiku kif nistgħu ngħinuhom jirrealizzaw kemm hu importanti li nissalvagwardjaw lil dawn il-minoritajiet. 

IĊ-CHAIRPERSON: Grazzi. L-Onor. Carmelo Mifsud Bonnici. 

ONOR. CARMELO MIFSUD BONNICI: Għandi żewġ mistoqsijiet. Meta mistoqsi dwar x’inhuma l-pożizzjonijiet komuni li aħna nħaddnu f’dawn iż-żewġ pajjiżi u x’inhuma l-punti ta’ sfida, inti għedt hekk: Nemmen li l-pożizzjoni komuni tagħna jew aħjar l-għanijiet komuni tagħna huma li ż-żewġ pajjiżi tagħna, minkejja li t-tnejn demokratiċi, isaħħu l-istituzzjonijiet tagħhom ħalli jkun hemm aktar trasparenza. L-isfida ewlenija hija l-ġlieda kontra l-korruzzjoni, kif ukoll li jkun hemm sistemi ġudizzjarji aktar trasparenti u ċari. Nimmaġina li hawnhekk qed titkellem dwar ħidmet l-Unjoni Ewropea u x’qiegħed tara eżattament li jista’ jsir f’dan ir-rigward? 

Staqsejniek ukoll mistoqsija dwar it-trattati li pajjiżna għandu mas-Serbja. Taħseb li qegħdin ftit lura, għaliex l-aħħar trattat li sar kien fl-2010, jiġifieri, qegħdin nitkellmu għaxar snin ilu? X’jista’ jiġi żviluppat aktar barra mill-ambitu tal-Unjoni Ewropea, speċjalment f’diversi affarijiet u senjatament il-fatt li hawn Malta hawn komunità qawwija ta’ Serbi li daqqa tiżdied ħafna u daqqa tonqos ukoll? 

IĊ-CHAIRPERSON: Grazzi. Is-Sur Gordon Pace Bonello. 

IS-SUR GORDON PACE BONELLO: Rigward l-aħħar trattati li kellna fl-2010, nemmen li ħafna minnhom iridu jiġu riveduti, għaliex maż-żmien ovvjament il-liġijiet jinbidlu. Nemmen ukoll li hemm aktar trattati li nistgħu nagħmlu mas-Serbja, pereżempju, fil-każ ta’ extraditing criminals, li, fil-fatt, kelli darbtejn ... fis-sens li persuni jkunu għamlu xi att ta’ kriminalità f’pajjiżhom u jkunu Malta, u allura l-Pulizija u l-Interpol ma jkunux jistgħu jarrestawhom. Inħoss li l-Extradition Treaty should be considered, because obviously we have some criminals here that we cannot send back. 

IĊ-CHAIRPERSON: Grazzi. L-Onor. Clyde Puli.

ONOR. CLYDE PULI: Sur Pace Bonello, inti bażikament għandek 16-il sena esperjenza. Semmejt ċerti niċeċ, imma ma elaborajtx fuqhom. Mill-esperjenza tiegħek, x’inhuma n-niċeċ li nistgħu nisfruttaw għall-benefiċċju komuni taż-żewġ pajjiżi?

IĊ-CHAIRPERSON: Is-Sur Gordon Pace Bonello.

IS-SUR GORDON PACE BONELLO: Fir-rigward tal-ekonomija?

ONOR. CLYDE PULI: Fuq l-ekonomija, u b’mod ġenerali wkoll.

IS-SUR GORDON PACE BONELLO: Fir-rigward tal-ekonomija, noffru taxation, property u ħafna affarijiet oħrajn. Our geographical position is naturally very important, and even for investors to open up companies here. I believe that there’s more that we can go into. For example, they have raw materials, such as mining metal u agriculture, which is a huge sector. Fir-rigward tat-turiżmu, ovvjament we cannot leave that out, because it’s one of our main resources here. Even though there are so many flights already and we are getting quite a couple of large numbers, nemmen li nistgħu nżidu aktar, pereżempju, winter tourism, football groups u training camps. Fil-fatt, meta kont involut fil-qasam tat-turiżmu, kont nieħu ħsieb training teams, li kienu jiġu hawnhekk biex jittrejnjaw fix-xitwa. Hemm ukoll ħafna incentive groups, għaliex meta nitkellmu fuq turiżmu, mhux qed nirreferu għal holiday makers biss, imma qegħdin nitkellmu across the board. Nemmen li l-għadd ta’ turisti mis-Serbja li jżuru pajjiżna jista’ jiżdied. Ovvjament, wieħed irid jistudja s-sitwazzjoni. Kif nafu, minħabba l-fatt li bħalissa għaddejjin minn din il-pandemija, naħseb li kull pajjiż se jieħu daqsxejn żmien sakemm jerġa’ jirkupra. Però naħseb li meta jkun il-mument opportun, nistgħu nidħlu bil-mod il-mod f’aktar setturi u naraw fid-dettall fejn nistgħu nikkomunikaw aktar f’kull qasam. 

IĊ-CHAIRPERSON: Sur Pace Bonello, min-naħa tiegħek tixtieq iżżid xi ħaġa oħra bħala rimarki qabel nikkonkludu?

IS-SUR GORDON PACE  BONELLO: Jien applikajt għal din il-pożizzjoni għaliex nemmen li huwa importanti ħafna li jkollna rappreżentanza f’dan il-pajjiż u anke fil-pajjiżi tal-madwar. Kellna rappreżentanza qabel, però nemmen li importanti li jkollna din ir-rappreżentanza, anke għax is-Serbja suppost se jidħlu fl-Unjoni Ewropea. Importanti li jkun hemm aktar komunikazzjoni u understanding bejn il-pajjiżi biex b’hekk pajjiż ikun jista’ jgħin lill-ieħor. 

IĊ-CHAIRPERSON: Grazzi ħafna, Sur Pace Bonello. Nitolbok biex, jekk jogħġbok, tirtira ftit mill-Kamra biex il-Membri jkunu jistgħu jiddeliberaw b’mod liberu. Imbagħad, insejħulek wara biex ninformawk bir-riżultat.

Is-Sur Gordon Pace Bonello ħareġ mill-Kamra.

IĊ-CHAIRPERSON: Grazzi tad-diskussjoni libera li kellna. Issa ngħaddu biex naraw jekk hawnx qbil man-nomina tas-Sur Gordon Pace Bonello bħala Ambaxxatur ta’ Malta Mhux Residenti għas-Serbja. Hawn qbil?  (Onor. Membri: Iva) Ladarba hawn qbil, insejħu lis-Sur Pace Bonello biex, jekk jogħġbu, jidħol fil-Kamra ħalli nkunu nistgħu nikkomunikaw miegħu r-riżultat aħħari ta’ dan il-kumitat.

Is-Sur Pace Bonello daħal fil-Kamra.

IĊ-CHAIRPERSON: Sur Pace Bonello, ninformak li d-deċiżjoni tal-Kumitat kienet favur il-ħatra tiegħek bħala Ambaxxatur ta’ Malta Mhux Residenti għas-Serbja skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595. Skont l-istess provvediment, il-Kumitat se jibgħat dan il-parir flimkien mal-Minuti tal-laqgħa tal-Kumitat lill-Ministru għall-Affarijiet Barranin u Ewropej.

Min-naħa tagħna, nawgurawlek ħafna ħidma. Jalla tkun ta’ suċċess f’din il-kariga, għaliex fl-aħħar mill-aħħar tista’ tagħmel il-ġid u tgħolli l-prestiġju ta’ Malta. Nirringrazzjawk. 

IS-SUR GORDON PACE BONELLO: Grazzi ħafna. 

IĊ-CHAIRPERSON: Nirringrazzja lill-Membri li ħadu sehem f’din il-laqgħa tal-lum, allavolja l-Parlament mhuwiex in session. Grazzi talli tkomplu bil-ħidma tagħkom kull meta nkunu mitlubin nagħmlu dan. Sakemm ikollna nomini oħrajn, dan il-Kumitat huwa aġġornat.

Fil-11.46 a.m. il-Kumitat aġġorna.

